
FNP-jongerein presintearret rapport oer keten yn Fryslân  
Freed 28 augustus hat foarsitter Saapke Voolstra fan de FNP-jongerein de útkomsten fan in eigen ûnder-
syk troch de FNPj nei de keten en honken yn Fryslân oerlange oan FNP-fraksjefoarsitter yn de Provinsjale 
Steaten, Johannes Kramer. Dat barde by de start fan ús nij polityk seizoen dy’t dizze kear holden waard 
yn de Spitkeet op ’e Harkema. 
 
De keten yn Fryslân hawwe de ôfrûne jierren faak yn it nijs west. De klam lei benammen op problemen 
lykas drank- en drugsgebrûk. Minsken dy’t gjin bining mei in keet hawwe, kinne in negatyf byld fan de 
keten yn Fryslân krije. Mar is it wier sa slim steld mei de jongereinketen? Slane drank en drugs dêr foar 
master op? Om dêrachter te kommen hat de FNPj yn april en maaie by acht keten del west om in tal fra-
gen dúdlik te krijen. Ien fan de konklúzjes is dat de keten fan grut belang binne foar de jongerein en de 
mienskip. Ek die bliken dat it mei it drank- en drugsgebrûk genôch tafalt. 
 
Fan Dongeradiel oant en mei Gaasterlân-Sleat hat de 
FNPj mei de jongerein praat oer saken dy’t yn de mien-
skip spylje en dingen dy’t foar de jongerein fan belang 
binne. Nei de ketetocht hawwe se alle 31 gemeenten 
fan Fryslân frege nei harren ketebelied. It resultaat fan 
dat alles is in nijsgjirrich, kreas útfierd ûndersyksrap-
port mei in beskriuwing fan de situaasje yn de acht be-
sochte keten, in rapportaazje oer hoe’t it stiet mei it ge-
meentlik belied en in tal konsept-beliedsregels, konklú-
zjes en oanbefellings oangeande de jongereinketen.  
 
Johannes Kramer joech nei ûntfangst fan it rapport oan der tige wiis mei te wêzen en der grif wat mei te 
dwaan. It rapport sil ûnder mear nei alle Fryske gemeenten tastjoerd wurde. 
 

Nynke Beetstra 

Útnoeging foar iepenbiere temajûn 
 

foar de Iepenbiere temajûn op moandei 2 novimber, 20.00-22.00 oere,  MFS ‘De Driuwpôle’, Wâldsein 
Tema: DE KWALITEIT  FAN DE GEMEENTE , wurdt Súdwestfryslân de bêste gemeente fan Nederlân? 
 
Sprekkers: 

- prof. dr. Arno Korsten, heechlearaar bestjoerkunde Universiteit Maastricht 
- mr. Addie Stehouwer, nasjonale ombudsfrou fan Nederlân 
- Steven de Winter, sjoernalist, dokumintêremakker en kommunikaasjestrateech 

 
Elkenien is tige wolkom. 

Bestjoer en fraksje FNP-Wymbritseradiel  

Op ’e drompel fan in wichtich polityk jier 
 
De fakânsje is wer foarby, tiid om de mouwen op te strûpen! Hooplik binne jim der klear foar en hawwe 
jim genôch enerzjy en nije ideeën opdien om der in moai polityk jier foar de FNP fan te meitsjen. In tige 
wichtich jier, want de riedsferkiezings stean foar de doar. Op 3 maart 2010 kinne de measte Friezen mei 
stimrjocht harren stim útbringe, útsein de ynwenners fan de fiif fúzjegemeenten yn de Súdwesthoeke. 
 
Op 28 augustus binne we yn de Spitkeet op ’e Harkema 
offisjeel fan start gien mei it nije politike seizoen. 
Haadbestjoer, steatefraksje, senator, 
partijhûsmeiwurkers en kommisjeleden hawwe dêr mei 
in hapke en in drankje de earste politike strategyen en 
bestjoerlike tûkelteammen al wer bepraat. De FNP-
jongerein easke dy jûn in promininte rol op troch it 
resultaat fan in ûndersyk nei keten en honken yn 
Fryslân oan Johannes Kramer oan te bieden. In kreas 
rapport dat oan alle Fryske gemeenten tastjoerd is en yn 
de parse posityf omtinken krige. 
 
De PR-kommisje is drok dwaande mei de tariedings op de riedsferkiezings. Sa moatte der wer radio- en 
televyzjespotsjes betocht en makke wurde en ferkiezingsfolders foar de ûnderskate ôfdielings komme, 
allegear mei eigen gemeentlike spearpunten. Ek litte we ynkoarten in DVD oer de FNP meitsje. In 
presintaasje fan wat de FNP is en wêr’t de partij foar stiet. Fierder sil dit jier de fernijing fan ús webside 

noch realisearre wurde. Dy 
wurdt oanpast oan de easken 
fan dizze tiid mei mear 
romte foar lûd en byld en 
ynteraksjemooglikheden mei 
ús kiezers. By de start fan de 
ferkiezingskampanje op de 
nijjiersgearsit yn 
Wûnseradiel moat dat klear 
wêze, want it sil net oan it 
ark lizze. En ek net oan ús 
stânpunten. Dêr ha we oer it 
algemien sawol provinsjaal 
as yn ús ôfdielings helder yn 
west. De FNP as werkenbere 
Fryske partij dêr’t je fan op 
oan kinne en dy’t each en ear 
foar de boargers hat. Dat is 
ús boadskip. 

 
Der wurdt in swier berop dien op ús ôfdielings de kommende moannen. Mar de ôfdielings kinne 
rekkenje op de stipe fan haadbestjoer, PR-kommisje en steatefraksje. Mail en telefoan meitsje it elk 
maklik om syn fragen te stellen en yn gearwurking mei oaren ta goeie oplossings te kommen. Sterkte en 
súkses mei de tariedings!  

Nynke Beetstra 

Tony Feitsma ferstoarn 
 
Op 9 augustus lêstlyn is ús lid fan de earste oere 
Tony Feitsma yn Ljouwert ferstoarn. Se is 81 jier 
wurden. Professor Feitsma hat yn de begjinjierren 
sechtich mei oan de widze fan de FNP stien en 
hantearre fan 1962-1964 as earste frou de foarsit-
tershammer. Se wie dêrmei de twadde foarsitter, 
nei Folkert Binnema, dy’t de partij op 16 desim-
ber 1961 mei Pyt Kramer oprjochte. 
 
Tony Feitsma hat benammen fan grutte betsjut-
ting west foar it wittenskiplik ûndersyk op it mêd 
fan it Frysk. Se hat dêroer tal fan publikaasjes op 
har namme stean. Mar net allinnich foar de Fryske 
taal wie se striidber, ek foar de Fryske literatuer 
en kultuer hat se har ynset op de faak fêsthâldende 
wize dy’t har sa eigen wie. 
 
Tony Feitsma hat noch net sa lang ferlyn in wear-
defolle bydrage levere oan it boek ‘Tusken Fryske 
dream en Nederlânske macht’, oer fjirtich jier 
Fryske Nasjonale Partij. Dat boek is yn 2003 út-
brocht by it fjirtichjierrich bestean fan de FNP en 
skreaun troch Kerst Huisman, mar fan opmer-
kings en oanfollings foarsjoen troch Tony Feit-
sma. Dy beskikte ek oer konkrete gegevens út de 
earste jierren fan de partij (1961-1964). 

Op de foto Tony Feitsma mei in slokje (links) en 
Jan Bearn Singelsma (rjochts) – en yn ’e midden 
Klaes Posthuma – op de jûn fan de earste ferkie-
zings dêr’t de FNP oan meidie (23 maart 1966) en 
tsjin de ferwachtings yn fuortdalik in sit helle.  
 

It haadbestjoer 

Is riedslid wat foar jo? 
 
In soad partijen hawwe op dit stuit muoite om 
genôch kandidaatriedsleden te finen foar de fer-
kiezings yn maart 2010. Ek by de FNP soppet it yn 
guon ôfdielings net al te rom. Wa wit, binne der 
ûnder ús leden wol guon dy’t sizze dat it neat foar 
harren is, mar dêr’t fan bliken docht dat se 
poergeskikt binne. Of kenne jim minsken dy’t no 
noch net lid binne, mar eins wol in FNP-hert 
hawwe en neffens jo bêst foar ús yn de ried sitte 
koene? Fansels moatte se dan earst lid wurde.  
 
Om derefter te kommen oft it riedslidmaatskip 
wat foar jo is, kinne jo in test dwaan. Sjoch 
dêrfoar op www.schuiltereenraadslidinmij.nl. Jo 
ôfdielingsbestjoer sjocht jo kandidatuer mei 
belangstelling yn ’e mjitte. 

It haadbestjoer 
 
 

Riedslid Tsjerk Kramer ferstoarn 
 
Freed 21 augustus is Tsjerk Kramer út Warns 
hommels op 62-jierrige leeftyd ferstoarn oan de 
gefolgen fan in hertstilstân. Tsjerk hat goed sân 
jier foar de FNP yn de gemeenteried fan Nijefurd 
sitten. De lêste 3,5 jier wie er fraksjefoarsitter fan 
de twamansfraksje dy’t er foarme mei Riemkje 
Hoogland-Pitstra. Tsjerk wie in markante per-
soanlikheid dy’t him altyd mei in soad enerzjy en 
grutte saakkundigens foar de FNP en de ynwen-
ners fan Nijefurd ynset hat. 
 
De lêste jierren makke er him benammen drok oer 
it punt fan de weryndieling yn de Súdwesthoeke. 
Hy hat him altyd dúdlik útsprutsen tsjin de grutte 
SWH-gemeente en naam boargemaster en wethâl-

ders geregeld ûnder fjoer oer 
de wize wêrop’t dy mei dat 
ûnderwerp omgiene en dêroer 
in beslút namen sûnder de 
befolking te rieplachtsjen . 
Mar ek op oar mêd krigen de 
oare partijen en BenW fan 
Tsjerk gauris kritysk en saak-
kundich kommentaar.  
 

FNP-Nijefurd sil syn ynbring, mar benammen de 
persoan Tsjerk Kramer tige misse. Jan Koster sil  
Tsjerk Kramer yn de ried opfolgje. 

Útnoeging foar de Kadertraining  
 
Eltsenien sil der wol mei dwaande wêze: de riedsferkiezings komme der wer oan! Dêrom steane der 
foar dizze hjerst in tal kadertrainings op it program. Wy hoopje dêr foar (aspirant)riedsleden yn fjou-
wer jûnen in dúdlik byld te jaan fan wat it riedswurk ynhâldt en wat men ferwachtsje kin as men yn de 
ried komt. 
Wy wolle ek hiel graach dat minsken dy’t al riedslid binne, har kennis diele en oerdrage mei en 
oan in nije generaasje. 
 
De earste jûn is op woansdei 23 septimber om 20.00 oere by Duhoux yn Wurdum. 
Under lieding fan Johannes Kramer komme dêr oan bar: 
De ried  –  Rjochten en plichten fan in riedslid 
  Rjochten en plichten fan de ried 
  Kolleezje 
  Dualisme 
It giet dy jûn oer de formele aspekten fan it riedslidmaatskip, mar wol út de praktyk wei besjoen. Foar-
bylden: hoe wurket in riedsgearkomste? Wat is bygelyks in moasje en hoe wurdt dy yntsjinne? Hoe sit 
it mei in stimming? Wat is de rol fan it kolleezje en wat hâldt dualisme yn? 
 
Wy hoopje yn in noflik petear oer en wer yn de kunde te kommen mei elkoar, mei it riedswurk en mei 
ús politike tinkline. 
Yn ferbân mei de sealromte graach foar 14 septimber opjaan by Aeltsje de Groot, n.degroot3@chello.nl 
of telefoan (058) 257 13 41 of 257 38 33. 
 
Foar it bûsboekje alfêst de oare data: 

28 oktober – kadertraining oer de fraksje 
18 novimber – kadertraining oer boargemasterbeneaming, weryndieling, amtlike stipe 
9 desimber – kadertraining oer de polityk, û.o. debattearje, media, efterbân en it FNP-tinken 

Ein desimber is der in gesellige jûn mei in soarte fan sturtswyljen en in debatkriich. 
 

De kadertrainingskommisje, 
Gerrit Idzardi en Aeltsje de Groot 

Upstalbeam-betinking 
 
In swiere FNP-delegaasje wie ‘tredde 
pinksterdei’ (2 juny) yn it Eastfryske 
Auwerk (Aurich) oanwêzich by de 
Upstalbeam-betinking. De Upstalbeam 
wie yn de tiid fan de Fryske Frijheid plak 
fan gearkommen fan ôffurdigen út alle 
Fryske gebieten.  
 
Op de foto fan links nei rjochts:  
Sjoerd Groenhof, Roel Falkena, Sybren 
Posthumus, Hindrik ten Hoeve, Nynke 
Beetstra en Cees van der Meulen.  
Ek de FNP-jongerein wie fertsjintwurdige. 
Wolter Jetten en Anna Kromkamp steane 
lykwols net op de foto.  

Wynenerzjy duorsum? 
 
Oft wynenerzjy duorsum is, dat is eins de kardi-
nale fraach. It nije romtlik belied foar wynmûnen 
wie oan ’e oarder yn de gearkomste fan de Steate-
kommisje Lân, Loft en Wetter op 2 septimber lêst 
lyn. Yn de kranten wie te lêzen dat de FNP de op-
lossing hie troch de wynmûnen op see plak te 
jaan. Dat is fansels wat te koart troch de bocht en 
soe oanjaan dat wy wol foar wynenerzjy binne 
mar net yn Fryslân. 
 It is lykwols oars. De FNP is net foar it opwek-
ken fan enerzjy mei wynmûnen om’t wy fan be-
tinken binne dat dat net duorsum is. Wynenerzjy 
leveret mar in lytse bydrage oan it ferlet oan ener-
zjy. It no opstelde fermogen fan 154 megawatt 
(329 wynmûnen) foarsjocht mar foar 2% yn it to-
tale ferlet oan elektryske enerzjy yn Fryslân. De 
lânskiplike en maatskiplike gefolgen binne fer-
skuorrend grut. Dat komt ta utering yn de mêst-
hichten, lûdoerlêst en slachskaad. Om koart te 
kriemen, de bydrage fan wynmûnen oan it ferlet 
fan enerzjy stiet yn gjin ferhâlding ta de mânske 
skea foar lânskip en maatskippij.  
 En dan hawwe wy it noch net iens oer de winst 
foar it miljeu. It waait ommers net altyd. Dat be-
tsjut dat der altyd besteande enerzjysintrales 
‘stand by’ wêze moatte. By minder wyn moatte 
dy opskeakele en by in protte wyn ôfskeakele 
wurde. Dêrmei wurdt it oandiel fan de bydrage 
troch wynmûnen oan (duorsume) enerzjy oan it  
ferlet lytser dan 2% en de bydrage oan it beheinen 
fan de útstjit oan CO2 tige betreklik. 
 
Deputeare Steaten wolle ta op it mear as ferdûbel-
jen fan de bydrage oan enerzjy troch wynmûnen, 
fan 154 megawatt nei 350 oant 440 megawatt. De 
mêsthichten wurde dan 80 oant 100 m (de beste-
ande wynmûnen hawwe tastiene mêsthichten fan 
45 m en by útsûndering fan 60 m). Wol is it doel 
om dêrmei besteande lytsere wynmûnen op te 
romjen en te konsintrearjen op in pear plakken 
mei gruttere wynmûnen. Mar wêr dan?  
 
De FNP respektearret de rjochten fan de eigners 
fan besteande wynmûnen. Wy wolle dat de oer-
heid betrouber is en it dy eigners as alternatyf 
mooglik makket om har mûne yn it mûnepark op 
see te setten of om oan oare foarmen fan duorsu-
me enerzjy diel te nimmen. Sa wol de FNP ta op in 
wynmûnefrij lânskip yn Fryslân.   
 

Douwe Bylsma 

Omrin en de REC yn Harns 
 
Der is de lêste tiid in soad te dwaan om de nijbou 
fan in Reststoffen Energie Centrale, de saneamde 
REC yn Harns. Omrin is in bedriuw mei de ge-
meenten as oandielhâlders. Dy oandielhâlders 
hawwe ta it bouwen fan sa’n REC besletten. Der is 
in deal sletten mei Frisia, sadat dy de waarmte 
dy’t by sa’n REC frijkomt, brûke kin foar de ener-
zjy dy’t nedich is. In goede deal, sa liket it.  
 
As FNP binne wy dêr net sa bliid mei. Ferskate 
riedsfraksjes hawwe ek tige kritysk west nei de 
wethâlders dy’t de gemeente as oandielhâlder 
fertsjintwurdigje. Smellingerlân is derút stapt en 
lit de hússmoargens earne oars ferwurkje en Dan-
tumadiel en Dongeradiel hawwe harren fan stim-
ming ûntholden.  
 
Mar wat hat de Provinsje dêrmei te krijen? De 
Provinsje moat in miljeufergunning ôfjaan. Om-
dat der noch genôch kapasiteit is, is it foar de FNP 
dúdlik dat de nijbou fan in REC net needsaaklik is. 
De relaasje mei Frisia stiet ús ek oan, omdat dat 
in bedriuw is dat foar boaiemdelgong soarget, 
dêr’t ús boargers tige lêst fan hawwe. Op it mêd 
fan folkssûnens hawwe wy de Deputearre in pear 
kear befrege. De oanfier fan smoargens wie ek in 
punt foar de FNP, om’t wy wissichheid hawwe 
woene dat dy net fia de Waadsee plakfine soe.  
De Provinsje hat de beskikking foar de miljeufer-
gunning ôfjûn mei noch strangere easken as gong-
ber is. Dat is dus gjin reden foar ûnrêst, soe men 
sizze, mar troch de hâlding fan deputearre Adema 
is dy wol ûntstien.  

Fierder op side 7 

FNP set ‘weryndieling’ wer op ’e wurklist 
 
Foar de simmerfakânsje waard yn de Steaten it 
debat oer de weryndieling yn de Súdwesthoeke 
holden. As FNP-Steatefraksje hawwe wy allege-
duerigen oerlein mei ús riedsfraksjes yn de ge-
meenten dêr’t it om giet. Ús miening is en bliuwt 
dat net dúdlik is foar hokker probleem dy weryn-
dieling in oplossing is, dat net yn alle gemeenten 
foldwaande draachflak by de boargers is en dat 
dizze opskaling te grut is.  
 
Provinsjale Steaten fan Fryslân hawwe gjin direkt 
foech as it giet om it goedsizzen foar weryndie-
lings. Dat foech leit by Deputearre Steaten, want 
dy moatte oan de Minister sizze wat hja tinke fan 
sa’n foarnimmen fan weryndieling. Deputearre 
Sjoerd Galema hie lykwols tasein, nei’t dêr ek 
mei troch ús op oanstien wie, dat er de Steaten by 
it advys fan DS behelje soe. Dat advys fan DS dat 
foarlein waard, wie frijwat posityf.  
As FNP hawwe wy doe yn de kommisje en yn it 
debat dêrnei dúdlik oanjûn wêr’t ús knipepunten 
lizze. In moasje fan de FNP twong DS feitliken om 
yn elts gefal gjin posityf advys ôf te jaan op grûn 
fan in tekoart oan draachflak by de befolking, fan 
de te grutte skaal fan de nije gemeente en fan alle 
tûkelteammen dy’t dêrmei gearhingje. Mei troch 
de stipe fan de PVDA en de oare opposysjepartijen, 
útsein de VVD , waard dy moasje oannomem. In 
grutte oerwinning foar de FNP en dêrmei foar al 
dyjingen dy’t noed en soarch hawwe oer de grou-
wélige opskaling yn de Fryske Súdwesthoeke.  
 
Spitigernôch hat de Deputearre him net folle fan 
dy moasje oanlutsen en de konsept-brief fan DS 
justjes oanpast, mar dêr is dan ek alles mei sein. 
As FNP wiene en binne wy dêr min oer te sprek-
ken. Los fan de ynhâldlike kant fan de saak is it 
net goed dat moasjes fan de Steaten troch DS sa 
leechachtsjend oan ’e kant skood wurde. Benam-
men net as de Deputearre mei klam oanjûn hat dat 
er belang oan it tinken fan de Steaten hechtet as it 
giet om mooglike weryndieling yn Fryslân. Dat 
belang telt blykber allinnich mar as it yn syn ei-
gen kream fan pas komt. It lêste wurd is wat ús 
oanbelanget hjir net oer sein, want yn de earst-
kommende Steategearkomste stiet it punt wer op 
de wurklist! 
 

De Steatefraksje 

Opsplitsing Boarnsterhim  
‘oerfal’ en strak regissearre  
 
Moandei 7 septimber kaam it nijs nei bûten dat 
der neffens it Kolleezje fan B&W fan Boarnster-
him gjin takomst foar dy gemeente is om selsstan-
nich fierder te gean. De media rôlen oerelkoar 
hinne om dêr ferslach fan te dwaan. It berjocht 
sels wie foar my net ferrassend, dêr wie bewust 
op oanstjoerd. Ik haw my wol drok makke oer de 
toan fan de rapporten, de proseduere dy’t folge 
wurdt en it net serieus rieplachtsjen fan de befol-
king.  
 
Wat wie it gefal? Neffens my kaam op moandei 
oan ’e ein fan ’e moarn it nijs nei bûten. In pear 
oerkes letter kaam dêr al in reaksje (parseberjocht 
mei in wiidweidige reaksje) fan de gemeente 
Ljouwert, dy’t it in gedegen rapport achtet en 
graach fierder ‘yn petear wol’ mei Boarnsterhim 
en de ynwenners. It kin mei oare wurden net oars 
west hawwe of dy gemeente moat de wyks dêr-
foar al in eksimplaar fan it rapport tastjoerd kri-
gen hawwe. Út de berjochtjouwing waard dúdlik 
dat de oare deis de ferienings foar doarpsbelangen 
al útnoege wurde soenen om de proseduere troch 
te nimmen en dat de gemeenteried yn de gear-
komste fan 15 desimber al in beslút nimme moat 
oer de opheffing en splitsing fan de gemeente. 
Deselde middeis waard ek al dúdlik dat ferskate 
gemeenten graach in grut part fan ús gemeente 
hawwe wolle (Crone, gemeente Ljouwert) of ‘in 
pear doarpen derby’ (Liemburg, Littenseradiel). It 
is dúdlik dat der sprake wie fan in strakke rezjy en 
foar my fielde it as in ‘oerfal’ en suver as in 
‘ynformaasje-oarloch’. Der wurdt oer jo praat as 
wienen jo al dea en moat de bút yn sân hasten fer-
dield wurde. Benammen eksterne spilers lykas 
omlizzende gemeenten hienen de ynformaasje 
earder en koenen dus rap op it nijs reagearje.  
 
De rapporten sels haw ik trochnommen doe’t ik 
ûnderweis wie nei in EFA-gearkomste yn Brussel, 
de deis dêrnei. Ik foel by wize fan sprekken hast 
út ’e trein fan fernuvering oer de toan en de yn-
hâld fan de rapporten. Yn in ûndersyk nei de so-
sjaal-geografyske gearhing fan Boarnsterhim 
wurdt dien oft de gemeente Boarnsterhim sawat 
de ienige gemeente is dy’t gjin bestjoerlike ien-
heid is, wylst der folle mear gemeenten binne dy’t 
nei 1984 foarme binne út mear gemeenten. As 

‘probleem’ wurdt ek opfierd dat de gemeente gjin 
‘haadstêd’ hat. Dat wylst in soad oare plattelâns-
gemeenten ek gjin grutte stêd hawwe en dochs de 
taken goed útfiere kinne. Sa wurde systematysk 
allinnich saken yn kaart brocht dy’t oare omliz-
zende gemeenten wol hawwe en wurdt Boarnster-
him de put yn praat. Eigen foarsjennings lykas 
basis- en fuortset ûnderwiis, it rike ferieningslib-
ben, doarpshuzen, horeka, toerisme wurdt amper 
oer praat of it wurdt ‘marginalisearre’. Sa wurdt al 
in kaartsje sjen litten fan de net-deistige oankea-
pen dy’t meast yn oare gemeenten dien wurde, 
mar net fan de deistige boadskippen dy’t foar 
73% yn ’e eigen gemeente dien wurde. Kaartsjes 
mei de oriëntaasje op wurk litte wol de oriëntaasje 
op oare gemeenten sjen, mar net dy op Boarnster-
him sels. Saken as leefberens, feiligens of de lege-
re wurkleasheid wurdt yn tsjinstelling ta oare ûn-
derwerpen folle minder op yngongen. Konklúzje: 
troch beskate saken wol en oare net op te nim-
men, kinne jo ta de konklúzje komme dat de ge-
meente ferlike mei oare gemeenten folle minder 
in ienheid is. 
 
It oare rapport, dat fan WagenaarHoes, is sa 
mooglik noch dubieuzer as it earste. De hiele tiid 
wurdt steld dat it net slagge is om in identiteit foar 
de gemeente Boarnsterhim te ûntwikkeljen. Ik 
freegje my ôf, is dat metten, ek by oare gemeen-
ten, sadat in ferliking makke wurde kin? Der 
wurdt gjin analyze makke fan de oarsaak fan de 
finansjele swierrichheden, sadat jo alle ûnheil oer 
jo ôfroppe kinne sûnder ûnderbouwing. Fansels 
wurdt ek hjir it dogma dat ‘grutter automatysk 
better’ is yn stân hâlden. Dat in gemeente as Ljou-
wert swier waar te wachtsjen stiet om’t der in hiel 
soad grûn oankocht is foar de Súdlannen en dat de 
ferkeap troch mindere huzebou stagnearret wurdt 
fansels net neamd. Yn it rapport komt al frij gau 
de aap út ’e mouwe: op side 7 stiet oanjûn dat 
‘Snelle besluitvorming nodig is om te voorkomen 
dat van onderop allerlei initiatieven ontstaan met 
uiteenlopende aanpakken’. Mei oare wurden, de 
oanpak en de útstellen steane yn dit rapport, aven-
searje om foar te kommen dat de befolking wat 
oars wol. 
 
As ôfdieling Boarnsterhim hawwe wy al op 17 
april in parseberjocht ferstjoerd dêr’t wy yn war-
skôgen foar oerhaaste beslútfoarming. Fierder 
woenen wy graach dat der in goede analyze mak-
ke wurde soe fan de oarsaken fan de tekoarten, 
sadat jo dêrfan leare kinne. En wy woenen in ie-

pen proseduere, dêr’t de befolking goed by behel-
le wurdt. As lêste woe de gearkomste dat wy alle 
opsjes iepen hâlde, dus ek de mooglikheid om as 
gemeente selsstannich fierder en dat de minsken 
har útsprekke kinne foar in takomst as plattelâns-
gemeente. Ús útgongspunten steane mei it each 
op it boppesteande noch hieltyd oerein en wy sille 
weitsje moatte dat se neikommen wurde. 
 

Sybren Posthumus  
foarsitter FNP-Boarnsterhim 

 
 
Fuortsetting fan side 5 
 
Adema hat ‘maksimale transparânsje’ tasein. Hy 
besiket alles kear op kear út te lizzen, mar it liket 
wol as wurdt it dêrtroch hieltyd dizeniger. Foaral 
it feit dat er tsjin de befolking en de aksjegroep, 
mar ek tsjin de Steaten folhold dat der in ferlyk-
bere ûne yn Dútslân stiet. Krekt foar de fakânsje 
liet er yn in reaksje witte dat er him fersind hat en 
neamde er in pear oare ferlykbere ûnen.  
 
De Stifting Afvaloven Nee hat frege om de rap-
porten ynsjen te meien dy’t de grûnslach foar de 
fergunning foarmje. Dat waard wegere. Grien-
links hie yn maart al om de rapporten frege, mei 
ek in negatyf antwurd.  
 
Yn maaie frege de FNP oft de steateleden dan de 
rapporten ynsjen mochten, mar ek dat waard we-
gere. De dize waard tsjokker en tsjokker. Wy koe-
ne doe net oars as in WOB-fersyk (Wet Openbaar-
heid van Bestuur) yntsjinje. Hiel ûngewoan, mar 
as wy as folksfertsjintwurdigers ús kontrolearjen-
de rol net útfiere kinne om’t de Deputearre wege-
ret om ús fan ynformaasje te foarsjen, dan moatte 
wy wol nei sa’n middel gripe. Op ’t lêst hat de 
Deputearre tajûn en binne de stikken iepenbier (in 
inkele ûnder geheimhâlding) makke. Mar dêrmei 
is it noch net dien.  
 
Op 16 septimber wurdt yn de steategearkomste 
troch in ynterpellaasje helderheid frege oer it han-
neljen fan deputearre Adema. De ûnrêst ûnder de 
befolking is grut; dat hawwe wy wol sjoen by de 
protestdemonstraasje yn Harns. Dy ûnrêst sil 
troch in earlike heldere kommunikaasje weinom-
men wurde moatte. Dêr hawwe de boargers rjocht 
op en wy as folksfertsjintwurdigers moatte de fe-
rantwurdlike Deputearre dêrop fergje. 
 

Pytsje de Graaf 



Frijbûtser 

TPG Post 
Port betelle 

 
 
 
 
 
 
 
 
 
 
By ferkeard adres, werom nei:  

Ynhâld fan dit nûmer 
 

Side 1 - FNP-jongerein presintearret rapport oer 
keten yn Fryslân 

 - Útnoeging foar iepenbiere temajûn 

Side 2 - Op ’e drompel fan in wichtich polityk jier 

Side 3 - Tony Feitsma ferstoarn 
 - Is riedslid wat foar jo? 
 - Riedslid Tsjerk Kramer ferstoarn 

Side 4 - Útnoeging foar de Kadertraining  
 - Upstalbeam-betinking 

Side 5 - Wynerzjy duorsum? 
 - Omrin en de REC yn Harns 

Side 6 - FNP set ‘weryndieling’ wer op ’e wurklist 
 - Opsplitsing Boarnsterhim, ‘oerfal’ en strak 

regissearre 

Side 8 - Kolofon 
 - Bûsboekje  

Bûsboekje 
 
Septimber 
15 HB 
30 HB en regio Súdwestfryslân 
 
Oktober 
  5 HB en regio Noard 
13 HB en regop Midden 
19 Deistich bestjoer 
28 Kopij Frijbûtser 397 
 
Novimber 
  4 Haadbestjoer 
  9 HB en steatefraksje 
27 Algemiene ledegearkomste 


